
Nunatsinni saammaasseqatigiinneq anguniarlugu suliaqartoqarnissaa siunertaralugu Naalakkersuisut 

saammaasseqatigiinnermut aningaasaateqarfimmik pilersitsinissaq siunertaralugu nassuiaasornissaannik 

peqquneqarnissaannik Inatsisartut aalajangiiffigisassaattut siunnersuut. Nassuiaat aningaasaateqarfiup 

qanoq aningaasalersorneqarsinnaaneranut periarfissanik aamma imaqassaaq. Nassuiaat 

kingusinnerpaamik UPA2027-mi saqqummiunneqassaaq. 

 

(Inatsisartunut ilaasortaq Nivi Rosing, Inuit Ataqatigiit) 

 

Oqaaseqaat  

Inatsisartunut ilaasortap Nivi Rosingip siunnersuutaa pillugu Naleqqamiit qujavugut. 

Saammaasseqatigiinneq tassaavoq inuiattut ataatsimoorussamik suliassaq, inuiaqatigiinni 

paaseqatigiinnerup, naligiinnerup aammalu ataatsimoornermik nukittorsaanissamut pingaarutilik. 

Siunnersuummi anguniagaasoq, saammaateqatigiinnermut aningaasaliisarfimmik pilersitsinissamut 

periarfissat nassuiarneqarnissaat,  Naleqqap qassissaa ataatsimiinitsinni oqaatigilerpaa nassuiaatinik 

misissuinernik ujaasiinartarneq akerlerisarpaa, iliuuseqartoqarnissaa piumavarput. Inuiaqatigiit akornanni 

oqaluttuarisaanermi ajoqutit pillugit iliuuseqarniarta, avinngarusimasuniittuunerup kingunerinik 

aaqqiiniarneq, aammalu nunap immikkoortuini naligiinnerulernissaq Naleqqap ukiuni arlalinni 

ukkatarisarsimavai. 

Naalagaaffiup iluani suli atuuttutut misigineqartut,  soorlu Tunumi, Kujataani, Avanersuarmiittuni 

innuttaasunut ajattugaasimanerit, attaveqaatitigut killeqarnerit, aammalu kitaani salliunneqartartutut 

misiginninneq, inuiaqatigiinni ataatsimoornermut sunniuteqartarput. Taamaattumik Naleqqamiit 

isumaqarpugut saammaasseqatigiinnermut atatillugu suliaqarnissamut periarfissat sukumiisumik 

iliuuseqarfigineqarnissaat pingaaruteqartoq. 

Taamaakkaluartoq Naleqqamiit erseqqissarusupparput: saammaasseqatigiinneq politikkikkut 

atornerlunneqassanngilaq. Aningaasaateqarfik pilersinneqassappat, taanna inuiattut ataatsimoorussamik 

siunertaqassaaq, partiit akornanni sakkussatut atorneqassanani. Siulersuisuni nunaqarfiit tamarmik 

naligiillutik peqataatinneqassapput, aammalu aningaasaliissutit inuiaqatigiinnut tamanut iluaqutaasussamik 

atorneqassallutik. 

Naleqqamiit nalunaajaammik suliaqarnissamut peqqusinissaq naleqqamiit apeqquserparput siornatigut 

eqqartoreernikuuarput, aamma siornatigut taamatoqqissaaq inissisimanikuuvoq, misissuititsineq 

najoqqutassat saamaaseqatigiinniit innersuussuteqarnikuupput.  

Ukiorpanni Tasiilamiit politikkikkut ilaasortarpassuaqartarnikuugaluarpoq, tamassuma 

kingunerisarnikuugaluarpaa Tasiilami arlaatigut suliamik pilersitsisoqarnissaa. Kisianni tamakkua pineq 

ajorput, ameranertigut qatangiinartarput, qinerseqqittoqartarnera pissutaalluni, imaluunniit 

misissuiniaannarluni inissittuartarnerup kingunerisaani.  

Ukiuni kingullerni taamaammat Tasiilarmiut nunaqarfiilu kinguaraluttuinnarnerinik kingunillit pissutaallutik 

kamak annertooq piuvoq. Tamakkua qaangerneqassappata iliuuseqartoqartariaqarpoq.  

Saammaasseqatigiinneq tassaavoq ataatsimoorussamik ingerlasariaqartoq,  inuiaqatigiinni 

ataatsimoornermut, naligiinnermut aammalu ataatsimoortumik nukittorsaanermut aqqutissiuussisoq. 

Naleqqamiit peqataarusuppugut, kisianni innuttaasut tamarmik tusaaneqarnissaat, peqataatinneqarnissaat 

aammalu naligiillutik peqataasinnaanissaat piumasaraarput. 

Qujanaq.  

 

 


